
Citads celticas anticas
Exchavaziuns e fotografias or da l’aria

■ Durant l’emprim tschientaner a. Cr.
ha Roma conquistà vasts territoris en-
fin al Danubi ed al Rain. En parts da
quels intschess, situadas oz en Unga-
ria, Germania, Svizra e cunzunt Fran-
tscha, han perscrutaziuns archeologi-
cas cumprovà ch’ils indigens, per
gronda part Celts, bajegiavan gia pli
baud citads fortifitgadas. Construc-
ziuns sumegliantas han ins scuvert er en
regiuns che n’han mai fatg part da l’im-
peri roman, cunzunt en l’actuala Tsche-
chia, sco er en Franconia e perfinTuringa
e Pologna. Fotografias or da l’aria han il
pli savens confermà las interpretaziuns
da las exchavaziuns. Talas citads fortifi-
tgadas dals Celts antics numn’ins «oppi-
da», singular «oppidum», tenor scripturs
latins e cunzunt Gaius Iulius Caesar
(101–44 a. Cr.), conquistadur da la
«Gallia comata» tranter il Lai da Con-
stanza, la Bretagna ed il Golf da Bizkaia.
Sabine Rieckhoff (Universitad da Lipsia)
e Stephan Fichtl (Universitad da Tours)
han gist publitgà in volum cun bleras fo-
tografias davart l’istorgia ed ils resultats
da las perscrutaziuns davart ils «oppida»,
da Budapest orasum vers damaun a
Bracquemont (Normandia) orasum vers
saira (1). «Da strusch 200 plazs d’excha-
vaziun avain nus tschernì ils principals
sco er ils pli tipics, interessants e specta-
culars» (p. 9). I suonda ina resumaziun
che resguarda cunzunt lieus situads en
Svizra u en Burgogna.

Lieus fortifitgads en Gallia
Caesar ha rapportà davart sia guerra da
conquista en «De bello Gallico», oz part
fundamentala dals studis da latin. «Ses
rapport transmetta ils nums da ventgotg
‘oppida’ (…). Fin uss han ins identifitgà
ventgin da quests. Tar insaquants è il
num antic restà collià cun la citad mo-
derna tras il temp dals imperaturs ro-
mans ed il medieval: ‘Cenabum’ er Or-
léans, ‘Avaricum’ Bourges, ‘Vesontio’ Be-
sançon. Auters lieus, sco ‘Bibracte’, ‘Ale-
sia’ e ‘Gergovia’ han ins pudì identifitgar
grazia a perscrutaziuns archeologicas
(…). La fortificaziun da la peninsla da
l’Enge a Berna è stada in cas spezial. Ses
num latin ‘Brenodurum’ è documentà
grazia ad in’inscripziun en lingua celtica
chattada 1984 (…) ad ost da la Tiefenau

(…). L’archeolog Rudolf Fellmann ha
pudì cumprovar senza dubi ch’i sa tracta-
va d’ina tavla votiva da zinc, deditgada
da la populaziun da ‘Brenodurum sper
l’Ara’ ad in dieu dals fravis» (p. 13). Cun
quai han Rieckhoff e Fichtl gia numnà il
pli renumà da tuts «oppida»: «Ins po
strusch vesair insatge d’‘Alesia’, chapitala
fortifitgada dals ‘Mandubii’, danor rests
d’in implant da defensiun (…). Ins en-
conuscha ‘Alesia’ cunzunt pervi da la
bloccada victoriusa da 52 a. Cr. che ha
manà a fin la revolta gallica (…) e cun
quai la conquista da la Gallia» (p. 32).
Per l’antica classica èsi stà in’ura dal de-
stin: «L’imperi roman è sa slargià cun
passa 30%. Ses punct central, situà en il
Mar mediterran, è sa spustà vers l’intern
da la Gallia» (2).

La via dal zin en Burgogna
‘Alesia’ è in dals trais plazs d’exchavaziun
descrits dal volum e situads en Burgo-
gna. Tras questa regiun passava la via dal
zin, metal «irremplazzabel per las uffici-
nas talianas dal bronz, (…) numnada-
main la via dal Rodan e da la Saône; lura
manava in curt tschancun via terrestra
sin la Seine enfin al Chanal da lamongia.
Lezza giada era la Seine navigabla (…)
davent dal pe dal Mont Lassois. Quest,
cun sias spundas stippas, è 109 m pli aut
ch’il fund da la val (…); grazia a questa
situaziun topografica favuraivla è’l vegnì
ina da las fermativas principalas per il
commerzi dal zin (…). 2001 han en-
tschavì perscrutaziuns cuminaivlas fran-
zosas-tudestgas dal culm (…). La pli
gronda surpraisa han ins chattà sin ina
parcella amez la planira auta: Là han ins
scuvert ils mirs da fundament d’in curius
bajetg da 35 x 22 m (…) cun in’apsida.
Quel edifizi insolit steva a l’ur oriental da
la planira, vesaivel da la Seine (…). Cun
sias dimensiuns, sia galaria da colonnas e
sias paraids malegiadas era’l probabla-
main fitg represchentativ; (…) ses plan
fa endament models fenizians dal 7avel
u 6avel tschientaner a. Cr. en Sicilia» (pp.
20–21). IlMont Lassois s’eleva damanai-
vel dal sparta-auas continental tranter
Seine (Chanal da la mongia) e Rodan
(Mar mediterran).

In museum cun center europeic
En Burgogna perscrutesch’ins anc adina
in «oppidum» celtic damanaivel dal spar-

ta-auas tranter Rodan e Loire (Ocean at-
lantic). Caesar al definescha «Bibracte,
oppidoHaeduorum longemaximo et co-
piosissimo» (3). Il pussant pievel dals
‘Haedui’ era allià cun la Roma da Caesar.
«‘Bibracte’, situà sin ilMontBeuvray (821
m), dominescha la planira da l’Arroux,
pitschen flum lateral da la Loire (…). El
era situà a mesa strada tranter las princi-
palas vias da traffic dals conturns, num-
nadamain laLoire vers saira e la Saône vers
damaun» (pp. 38–39).RieckhoffeFiechtl
envidan a’l visitar: «L’‘oppidum’ sin il
Mont Beuvray è accessibel tut l’onn. Da
zercladur a settember sa splegan exchava-
ziuns da pliras universitads europeicas.
Visitas guidadas èn pussaivlas per singuls
dals 14 da mars enfin ils 15 da november,
per gruppas cun preavis tut l’onn (…). Il
‘Musée de la civilisation celtique’
(www.bibracte.fr), al pe dal Mont Beu-
vray, preschenta a moda chapibla la cul-
tura celtica en general e pli spezialmain ils
resultats da las exchavaziuns a ‘Bibracte’.
Plinavant han lieu in’exposiziun speziala
davart in tema e differentas occurrenzas
en il liber (…). IlCenter d’archeologia eu-
ropeica (4) posseda stanzas da lavur, ma-
gasins, in’ufficina da restauraziun, bancas
da data ed ina biblioteca speziala davart il
temp da fier en Europa e cunzunt l’istor-
gia ed archeologia dals Celts, cun cundi-
ziuns idealas da studi e perscrutaziun. Il
center arranscha adina puspè dietas inter-
naziunalas ed edescha atgnas publica-
ziuns» (p. 97). Per ir dal Rodan a la Seine
e viceversa travers’ins anc adina la Burgo-
gna: Ils TGV Genevra–Paris e Paris–Ge-
nevra per exempel ferman a la staziun da
Mâcon-Loché sper la Saône.

Sper la Cascada dal Rain
Rieckhoff e Fichtl descrivan trais «oppi-
da» dal segund e da l’emprim tschienta-
ner a. Cr. en la part da la Gallia situada
ad ost da las chadainas dal Giura, pia il
pajais dals «Helvetii»: A Rheinau/ZH,
Berna e Bas-Vully/FR. L’intschess da
l’emprim, il pli grond, è situà oz per gron-
da part sin il territori da la vischnanca tu-
destga da Jestetten, pia en il circul da
Waldshut. «2 km suenter sia cascada
(…) furma il Rain duas peninslas, (…) a
dretga enGermania quella da ‘Schwaben’
(233 ha), a sanestra en Svizra quella d’‘Au’
(85 ha). Domaduas eran bloccadas da
mirs ch’ins nota anc adina sco rempars sin

il terren (…).Cunzunt da la vart tudestga
han ins chattà blers tocs importads, betg
mo las solitas amforas da vin talian, ma-
bain er raritads; ina caspsla da sigils per
exempel tradescha il diever da la scrittira
e forza schizunt la preschientscha da ne-
goziants romans. Tals imports, sco era
passa 400munaidas celticas (…) reflecte-
schan la situaziun speziala dal lieu curt
avant la cascada (…). Tge rauba trans-
tgargiav’ins qua? Per chapir quai vali la
paina da resguardar la navigaziun sin il
Rain aut en temps istorics. Dapi l’epoca
medievala transportav’ins là sal da Bavie-
ra e dal Salzkammergut ch’ins vendeva
lur a Turitg (…). En il 16avel tschienta-
ner è sa sviluppà in commerzi animà tran-
ter l’Italia dal nord ed ils Pajais bass sur il
Lai daConstanza eBasilea. La navigaziun
sin il Rain aut tranter Schaffusa e Basilea
enconuschev’ins sco fitg sperta, dentant
era fitg ristgada pervi da la blera grippa e
da las bleras cascadettas. Bartgas estras
che levan ir dal flum giu basegnavan per-
quai pilots indigens (…) per manar lur
chargias sin vias terrestras enturn turnigls
e cascadas (…). Tals servetschs prestava
segir era la glieud da Rheinau, cunzunt
per gidar a guntgir la Cascada dal Rain.
MaRheinau era en emprima lingia in lieu
da transtgargiada per rauba mediterrana
sco amforas da vin; questa na pudeva
dentant betg viagiar sur Basilea, mabain
sur la Romandia e l’Ara. Da la sbuccada
da l’Ara a Rheinau stuvev’ins ir mo ina
part curta e plitost leva dal flum; lura pu-
dev’ins (…) transtgargiar la rauba sin
chars e la transportar enfin al Danubi
(…). Viceversa vegniva il sal da Schwä-
bischHall (Württemberg dal nord) uBad
Reichenhall (Baviera) a Rheinau per la
Svizra da l’ost» (pp. 65 e 67). Il Post sviz-
zer d’infurmaziun per il mantegniment
da bains culturals (Nike) porscha turas
guidadas en las duas peninslas dal Rain
(www.nike-kultur.ch).

L’archeologia carmala pli che mai
Da l’«oppidum» da la peninsla d’Enge a
Berna san ins fitg pauc. Da quel dal
Mont Vully, tranter ils trais lais da Bien-
na, Murten e Neuchâtel, san ins in pau
dapli. Sia fortificaziun «bloccava 50 ha
en la part vest dal culm» (p. 52); el è vegnì
duvrà cunzunt tranter 125 ed 80/70 a.
Cr. Rieckhoff e Fichtl manegian ch’ins
haja quella giada «frequentà ilMontVul-

ly mo per radunanzas religiusas u politi-
cas e ch’el saja stà propi predestinà per
manifestar lunsch enturn l’identitad col-
lectiva d’ina gronda fulla» (p. 53). Quai
pon ins sa figurar oz: «Da l’oppidum (var
650m), ils dis da bell’aura, pon ins vesair
ils trais lais e fin al Giura ed a las Alps.
La finamira da l’uniun ‘Pro Vistiliaco’
(www.provistiliaco.ch) è da preschantar
l’archeologia e l’istorgia dal Mont Vully
e da realisar exchavaziuns» (p. 103). Ma
blers «oppida» vivevan cunzunt dal com-
merzi. IlMont Lassois sper la via dal zinc
è mo in exempel. Ils pievels mediterrans
da l’antica duvravan blera ambra (per
grec classic «electron»), ina rascha fossila
che provegniva da las regiuns dal Mar
baltic. La via da l’ambra colliava la Po-
marania tras la Moravia cun «Carnun-
tum» (oz Petronell sper Vienna) e da là
cun il Friaul. In’etappa impurtanta era
l’«oppidum» da Biskupin tranter Poma-
rania e Silesia, bajegià en il 7avel tschien-
taner a. Cr. en ina regiun da blers lais e
bleras palids. «Per proteger la fortezza da
mo 1,5 ha cunter erupziuns d’aua [dal
Lai Biskupin] l’han ins circumdada cun
in mir da rempar da 35 000 pals pitgads
per travers en il fund dal lai (…). Ins cal-
culescha che 700–1000 umans hajan vivì
permanentamain a Biskupin» (p. 24). La
regiun fascheva part da la Pologna gia te-
nor ils cunfins da 1919; la scuverta 1933
da lez lieu da chat, il pli impurtant dal
pajais, ha stimulà las exchavaziuns ar-
cheologicas polacas. Ins ha reconstruì
l’«oppidum» sco museum al liber (5). Il
grond success da las exposiziuns archeo-
logicas oz deriva dal giavisch d’enconu-
scher meglier las ragischs dal passà. Il svi-
lup da perscrutaziuns internaziunalas sco
a «Bibracte» mussa ch’ins po e duai sa fa-
tschentar cun l’agen passà respectond
plainamain quel da tschels pievels.

Tecnologia moderna per tuts
■ (anr/ld) En divers discurs a la maisa
radunda han pudì sa metter d’accord
ils divers acturs che procuran per ina
rait moderna da communicaziun en
Svizra. Ina rait da communicaziun mo-
derna e da gronda prestaziun è da mun-
tada essenziala per nossa economia, den-
tant er per las chasadas privatas, ha
punctuà Marc Furrer, il president da la
cumissiun ComCom, a chaschun d’ina
conferenza da medias a Berna. La con-
strucziun da la nova rat saja necessaria
per dar dumogn als basegns dals clients.
Mintga 18 mais redubleschia la dumon-
da da capacitad per la transmissiun da
datas electronicas. ComComvul promo-
ver la realisaziun da la nova rait da fibra
da vaider en tut las regiuns da la Svizra e
procurar per concurrenza.

Gia dapi intgins onns è Swisscom en-
semen cun interpresas privatas vidlonder
da construir ina rait da fibra da vaider en
tut il territori da la Svizra. La realisaziun
d’ina tala rait da communicaziun è ina
incumbensa d’ina entira generaziun e
custa var 20 milliardas francs. Ils con-
tracts che Swisscom ha fatg cun las inter-
presas privatas èn vegnids contestads da
la Cumissiun da concurrenza. Quella ha
crititgà lamancanza da concurrenza e vul
evitar ina situaziun da monopol.

Mediaziun
En vista quella situaziun ha radunà ad
ina maisa radunda la ComCom (il re-
gulatur da la confederaziun en dumon-

das da communicaziun), l’onn 2008 tut
ils acturs da la branscha. Finamira è sta-
da da coordinar las activitads per la re-
novaziun da la veglia rait d’arom, d’evi-

tar lavurs dublas e da garantir en l’ave-
gnir la concurrenza. Finalmain èsi ussa
reussì da crear las cundiziuns da basa
necessarias per uschia pudair cuntinuar
cun la construcziun da la nova rait fin
tar las singulas chasadas. En l’avegnir
vul ins evitar lavurs da construcziun du-
blas e tuttina dar al consument la pus-
saivladad d’eleger tranter plirs purschi-
ders. En quest senn vegn construì ina
rait cun quatter lingias singulas che lu-
beschan a pliras interpresas da las utili-
sar senza discriminaziun. Sin funda-
ment dals resultats da la maisa radunda
han Swisscom e las interpresas priva-
tas (ovras electricas) adattà lur con-
tracts, uschia che la realisaziun è uss ga-
rantida.

Actualmain disponan var 10% da las
chasadas d’ina colliaziun cun cabel da fi-
bra da vaider. Fin l’onn 2015 vul ins col-
liar 30% cun la nova rait. Sco quai che
Marc Furrer ha confermà vul ins er evitar
in foss digital tranter las grondas aglome-
raziuns ed il territori da muntogna.
Cumbain che la construcziun en territo-
ris perifers è bler pli chara na duess quai
dar naginas differenzas da las tariffas
tranter las diversas regiuns, ha manegià
Furrer anvers l’Agentura da novitads ru-
mantscha.

Marc Furrer, il president da ComCom, ha orientà la pressa davart ils resultats da media-
ziun davart la construcziun d’ina nova rait da communicaziun. FOTO L. DEPLAZES

